	ԱՄՓՈՓԱԹԵՐԹ

«ՄԱՐԴՈՒ ՎԵՐԱՐՏԱԴՐՈՂԱԿԱՆ ԱՌՈՂՋՈՒԹՅԱՆ  ԵՎ ՎԵՐԱՐՏԱԴՐՈՂԱԿԱՆ ԻՐԱՎՈՒՆՔՆԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԵՎ 

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔՐԵԱԿԱՆ ՕՐԵՆՍԳՐՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀՀ ՕՐԵՆՔՆԵՐԻ 
ՆԱԽԱԳԾԵՐԻ ՎԵՐԱԲԵՐՅԱԼ ՍՏԱՑՎԱԾ ԴԻՏՈՂՈՒԹՅՈՒՆՆԵՐԻ ԵՎ առաջարկությունների

	հ/հ
	Առաջարկության հեղինակը, գրության ամսաթիվը, գրության համարը
	Առաջարկության բովանդակությունը
	Եզրակացություն

	
	1
	2
	3

	1.
	ՀՀ աշխատանքի և սոցիալական հարցերի նախարարություն

15.01.2016թ.

թիվ ԱԱ/ԱԿ-2/122-16 գրություն
	Դիտողություններ և առաջարկություններ չկան:
	Ընդունվել է ի գիտություն:

	2.
	ՀՀ ԿԱ Ոստիկանություն

13.01.2016թ. 

№24/35 գրություն 


	Դիտողություններ և առաջարկություններ չկան:
	Ընդունվել է ի գիտություն:

	3.
	ՀՀ բնապահպանության նախարարություն
12.01.2016թ. 
թիվ 1/05.3/10008-16 գրություն
	Դիտողություններ և առաջարկություններ չկան:
	Ընդունվել է ի գիտություն:

	4.
	ՀՀ ֆինանսների նախարարություն 

15.01.2016թ.

թիվ  01.1/83-1/702-16 գրություն
	Դիտողություններ և առաջարկություններ չկան:
	Ընդունվել է ի գիտություն:

	5.
	ՀՀ էկոնոմիկայի նախարարություն

18.01.2016թ.

թիվ 01/10.2.1/168-16 գրություն
	Դիտողություններ և առաջարկություններ չկան:
	Ընդունվել է ի գիտություն:

	6.
	ՀՀ Գլխավոր դատախազություն

18.01.2016թ.

թիվ 03/30/265-16 գրություն
	Դիտողություններ և առաջարկություններ չկան:
	Ընդունվել է ի գիտություն:

	7.
	ՀՀ կառավարության աշխատակազմ
	1. Համաձայն «Մարդու վերարտադրողական առողջության և վերարտադրողական իրավունքների մասին» ՀՀ  օրենքի (այսուհետ՝ օրենք) 11-րդ հոդվածի՝ ՀՀ-ում  թույլատրվում է կիրառել վերարտադրողականության հետևյալ օժանդակ տեխնոլոգիաները.

1) արհեստական սերմնավորում ամուսնու կամ դոնորական սերմով.

2) արհեստական (արտամարմնական/փորձանոթային) բեղմնավորում ամուսնու կամ դոնորական սերմով և սաղմի ներպատվաստում.

3) դոնորական սաղմի ներպատվաստում փոխնակ մոր արգանդում։ 

Նախագծով սահմանվում է, որ միայն ամուսնացած օտարերկրացիները կարող են օգտվել  նշված 3 վերարտադրողական  օժանդակ  տեխնոլոգիաներից:
Առաջարկվում է քննարկել չամուսնացած օտարերկրացիներին ՀՀ-ում թույլատրված վերը նշված վերարտադրողականության օժանդակ տեխնոլոգիաներից առաջին երկուսից օգտվելու թույլտվություն տալու հարցը, առավել ևս որ դրանք վճարովի մատուցվող ծառայություններ են:

2. «Մարդու վերարտադրողական առողջության և վերարտադրողական իրավունքների մասին» ՀՀ  օրենքի համաձայն` սահմանված կարգով գրանցված ամուսնության մեջ չգտնվող ՀՀ քաղաքացիները կարող են օգտվել փոխնակ մոր արգանդում դոնորական սաղմի ներպատվաստումից` դոնորական ձվաբջջով/սերմով: Հաշվի առնելով, որ նման դեպքերում սաղմի և ապագա ծնողի միջև ոչ մի գենետիկական կապ չի լինում, վտանգ ենք տեսնում երեխայի ապագայի համար: 

Առաջարկվում է քննարկել երեխայի ծնողի հանդեպ որոշակի վերահսկողական դրույթներ սահմանելու հարցը  երեխայի կյանքի առնվազն առաջին երեք տարիների համար (նման վերահսկողություն իրականացվում է երեխաներ որդեգրողների նկատմամբ):


	1. Ընդունվել է: Նախագիծը վերախմբագրվել է, ինչի արդյունքում չամուսնացած օտարերկրացիներին թույլատրվել է օգտվել Օրենքի 11-րդ հոդվածի 1-ին մասի 1)-ին և 2)-րդ կետով նշված վերարտադրողականության օժանդակ տեխնոլոգիաներից, պայմանով, որ վերջիններս պետք է լինեն ապագա երեխայի կենսաբանական ծնողը:
2. Դիտարկումը և Օրենքի առկա բացը լրացուցիչ քննարկվել են, որի արդյունքում Նախագիծը փոփոխվել է: Մասնավորապես ամրագրվել է, որ վերարտադրողականության օժանդակ տեխնոլոգիաներից օգտվելու դեպքում Հայաստանի Հանրապետության օրենսդրությամբ սահմանված կարգով գրանցված ամուսնության մեջ գտնվող ամուսինները կամ նրանցից առնվազն մեկը, իսկ Հայաստանի Հանրապետության օրենսդրությամբ սահմանված կարգով գրանցված ամուսնության մեջ չգտնվող տղամարդը կամ կինը պետք է լինեն(ի) ապագա երեխայի կենսաբանական ծնողը: Սույն դրույթի սահմանմամբ լուծվել է սաղմի և ապագա ծնողի միջև գենետիկական կապի առկայության հարցը: Արդյունքում վերանում է  նաև առաջարկության երկրորդ մասի` երեխայի ծնողի հանդեպ` երեխայի առնվազն առաջին երեք տարիների համար վերահսկողություն սահմանելու անհրաժեշտությունը: Նախևառաջ, նման վերահսկողության իրականացումը, կապված նյութական և մարդկային ռեսուրսների հետ, դժվար կլինի: Բացի այդ, ծնողի նկատմամբ երեխայի առաջին երեք տարվա ընթացքում վերահսկողությունը անարդյունավետ կլինի, քանի որ հետագայում (3 տարի անց) ևս լուրջ վտանգ կարող է լինել անբարեխիղճ ծնողների կողմից երեխայի կյանքի և առողջության նկատմամբ ոտնձգություններ կատարելու տեսանկյունից: Արդյունքում, ապագա երեխայի` իրավական տեսանկյունից պաշտպանված լինելու հարցը միանշանակորեն չի լուծվի:  Միաժամանակ հայտնում եմ, որ ՀՀ աշխատանքի և սոցիալական նախարարության հետ աշխատանքային կարգով քննարկվել է օտարերկրացիների կողմից երեխաների  որդեգրման 
կարգի վերաբերյալ հարցը և պարզ է  դարձել, որ գործող իրավական կարգ դեռևս չկա:


	8.
	ՀՀ արդարադատության նախարարություն
N01/1657-16

2016-02-17


	1.«Մարդու վերարտադրողական առողջության և վերարտադրողական իրավունքների մասին» Հայաստանի Հանրապետության օրենքում փոփոխություններ կատարելու մասին» Հայաստանի Հանրապետության օրենքի նախագծի /այսուհետ` նախագիծ/  2-րդ հոդվածի 2-րդ մասով առաջարկվում է «Մարդու վերարտադրողական առողջության և վերարտադրողական իրավունքների մասին» Հայաստանի Հանրապետության օրենքի 12-րդ հոդվածի 2-րդ մասը շարադրել նոր խմբագրությամբ, մասնավորապես`  «Վերարտադրողականության օժանդակ տեխնոլոգիաներից օգտվելու դեպքում Հայաստանի Հանրապետության օրենսդրությամբ սահմանված կարգով գրանցված ամուսնության մեջ գտնվող ամուսինները կամ նրանցից առնվազն մեկը, իսկ Հայաստանի Հանրապետության օրենսդրությամբ սահմանված կարգով գրանցված ամուսնության մեջ չգտնվող տղամարդը կամ կինը պետք է լինեն(ի) ապագա երեխայի կենսաբանական ծնողը: Սույն մասի պահանջների խախտումն առաջացնում է Հայաստանի Հանրապետության օրենքով սահմանված պատասխանատվություն:»:


2.«Հայաստանի Հանրապետության քրեական օրենսգրքում լրացում կատարելու մասին» Հայաստանի Հանրապետության օրենքի նախագծով առաջարկվում է ՀՀ քրեական օրենսգիրքը լրացնել նոր` 171.1 հոդվածով, որի 1-ին մասով պատասխանատվություն է նախատեսվում վերարտադրողականության օժանդակ տեխնոլոգիաներից օգտվելու կանոնները խախտելու, իսկ նույն հոդվածի 2-րդ մասով` վերարտադրողականության օժանդակ տեխնոլոգիաներից օգտվելու նպատակով կեղծ տեղեկություններ ներկայացնելու համար:


Նախագծերին կից ներկայացված հիմնավորման համաձայն` նախագծերի ընդունումը նպատակ ունի պատժի սպառնալիքով կանխարգելելու վերարտադրողականության օժանդակ տեխնոլոգիաների կիրառումը` ՀՀ օրենսդրությամբ սահմանված կարգի և պայմանների խախտմամբ, ելնելով ապագա երեխայի իրավունքների պաշտպանությունից, ինչպես նաև սահմանել իրավական մեխանիզմներ  վերարտադրողականության օժանդակ տեխնոլոգիաների արդյունքում ծնված երեխաների օրինական իրավունքների և շահերի պաշտպանության համար, ապահովել կանխարգելիչ գործիքներ հնարավոր չարաշահումների համար, այդ թվում` քրեական պատասխանատվություն սահմանելու եղանակով և այս ճանապարհով լրացնել օրենքի ներկայիս բացը:










Այսինքն, նախագծերի ընդունման արդյունքում սահմանափակվում է անպտղությամբ տառապող զույգերի` վերարտադրողական օժանդակ տեխնոլոգիաների կիրառման միջոցով երեխա ունենալու իրավունքը: Խոսքը վերաբերում է այն դեպքերին, երբ միաժամանակ անպտուղ են զույգերից երկուսն էլ (թե տղամարդը, թե կինը):











Այսպես`  Հայաստանի Հանրապետության Սահմանադրության 85-րդ հոդվածի 1-ին մասի համաձայն` յուրաքանչյուր ոք, օրենքին համապատասխան, ունի առողջության պահպանման իրավունք:










«Բնակչության բժշկական օգնության և սպասարկման մասին» ՀՀ օրենքի նախաբանի համաձայն` «սույն օրենքը սահմանում է մարդու առողջության պահպանման սահմանադրական իրավունքի իրականացումն ապահովող բժշկական օգնության և սպասարկման կազմակերպման, իրավական, տնտեսական և ֆինանսական հիմունքները:»: Նույն օրենքի 4-րդ հոդվածի համաձայն` յուրաքանչյուր ոք, անկախ ազգությունից, ռասայից, սեռից, լեզվից, դավանանքից, տարիքից, առողջական վիճակից, քաղաքական կամ այլ հայացքներից, սոցիալական ծագումից, գույքային կամ այլ դրությունից, Հայաստանի Հանրապետությունում ունի բժշկական օգնություն և սպասարկում ստանալու իրավունք: Նույն օրենքի 1-ին հոդվածի համաձայն`  բժշկական օգնություն և սպասարկում է բնակչությանը կանխարգելիչ բուժական, դեղորայքային օգնության ցուցաբերումը, ախտորոշիչ հետազոտությունների, վերականգնողական բուժման, բժշկական փորձաքննության անցկացումը, հարբժշկական և ոչ բուժական բնույթի այլ ծառայությունների մատուցումը:







«Մարդու վերարտադրողական առողջության և վերարտադրողական իրավունքների մասին» ՀՀ օրենքի 1-ին հոդվածի համաձայն` «Սույն օրենքով կարգավորվում են  մարդու  վերարտադրողական առողջության պահպանման, վերարտադրողական իրավունքի ապահովման, վերարտադրողականության ոլորտում տեխնոլոգիաների կիրառման կարգի ու պայմանների, ինչպես նաև դրանց հետ կապված այլ հարաբերություններ՝ Հայաստանի Հանրապետության Սահմանադրությանը և օրենքներին, Հայաստանի Հանրապետության միջազգային պայմանագրերին համապատասխան:» Նույն օրենքի 2-րդ հոդվածի համաձայն`  վերարտադրողական առողջություն է  մարդու  ֆիզիկական, մտավոր և սոցիալական լիակատար բարեկեցության վիճակը՝ կապված վերարտադրողական համակարգի, դրա գործառույթների ու կենսընթացների հետ: Նույն օրենքի 4-րդ հոդվածի 1-ին մասի 1-ին և 7-րդ ենթակետերի համաձայն` Հայաստանի Հանրապետության Սահմանադրությանը և օրենքներին, Հայաստանի Հանրապետության միջազգային պայմանագրերին համապատասխան՝ յուրաքանչյուր ոք ունի կենսական անհրաժեշտության սեռական և վերարտադրողական հետևյալ իրավունքները. 1) ինքնուրույն տնօրինել իր սեռական ու վերարտադրողական կյանքը, եթե դա չի վտանգում այլոց առողջությանը. 7) ինքնուրույն որոշումներ կայացնել սեռական և վերարտադրողական առողջության հետ կապված բժշկական միջամտություններ ստանալիս, բացառությամբ կյանքին սպառնացող շտապ միջամտություն պահանջող իրավիճակների և օրենքով նախատեսված այլ դեպքերի: 









Տվյալ նորմերի համակարգային վերլուծությունից բխում է, որ ՀՀ Սահմանադրությամբ ամրագրված մարդու առողջության պահպանման իրավունքը ներառում է մարդու` բժշկական օգնություն և սպասարկում ստանալու իրավունքը, որն էլ իր հերթին ներառում է մարդու  վերարտադրողական առողջության պահպանման իրավունքը: Այսինքն, սահմանափակելով մարդու  վերարտադրողական առողջության պահպանման իրավունքը` խախտվում է ՀՀ Սահմանադրությամբ երաշխավորված առողջության պահպանման իրավունքը, քանի որ նախագծերի ընդունման արդյունքում սահմանափակվում է անպտղությամբ տառապող զույգերի` վերարտադրողական օժանդակ տեխնոլոգիաների կիրառման միջոցով երեխա ունենալու իրավունքը: Խոսքը վերաբերում է այն դեպքերին, երբ միաժամանակ անպտուղ են զույգերից երկուսն էլ (թե տղամարդը, թե կինը):




Այս առումով անհրաժեշտ է նկատի ունենալ նաև միջազգային առաջադեմ փորձի շրջանակներում օգտագործվող  «երրորդ կողմի միջոցով վերարտադրողականության» («Third-party reproduction») սկզբունքը: Տվյալ սկզբունքը լայնորեն կիրառվում է մի շարք երկրների վերարտադրողական առողջությունը կարգավորող իրավական ակտերում, ինչպիսիք են օրինակ` Մեծ Բրիտանիան և Ամերիկայի Միացյալ Նահանգները: Այն առաջին հերթին կոչված է աջակցելու այն զույգերին, որոնք տառապում են անպտղությամբ (թե տղամարդը, թե կինը):





Այսպես` Մեծ Բրիտանիայում օրենսդրորեն ամրագրվել է հետևյալ դրույթը`  «Երեխայի հետ գենետիկորեն կարող են կապված լինել ինչպես պատվիրատու զույգի երկու անդամները, այմպես էլ միայն նրանցից մեկը կամ էլ երկուսից ոչ մեկը: Սա կախված է սաղմը ստեղծելու համար օգտագործված ձվաբջջի եւ սերմի աղբյուրներից: Որոշ դեպքերում կարող է լինել այնպես, որ թե սերմը եւ թե ձվաբջիջը տրամադրված լինեն դոնորների կողմից, ինչի արդյունքում երեխան գենետիկորեն կապված չէ ոչ փոխնակ մոր, ոչ պատվիրատու զույգի հետ: /Նման դեպքերում պատվիրատու զույգը չի կարող դիմել ծնողական իրավունքի համար: Եթե պատվիրատու զույգերից ոչ մեկը գենետիկ կապ չունի երեխայի հետ կամ պատվիրատուն միայնակ է, ապա երեխայի օրինական ծնող դառնալու միակ եղանակը որդեգրումն է/»:




ԱՄՆ-ի Վիրջինիա նահանգի «Վիրջինիայի օրենսգրքի» (2006 թ.վական, 9-րդ գլուխ. 20-158)  համաձայն` «Եթե պատվիրատու/նախատեսված ծնողներից ոչ մեկը սպասվող երեխայի գենետիկ ծնողը չէ, ապա սուրոգատ մայրը համարվում է երեխայի օրինական մայր, իսկ նրա ամուսինը պայմանագրի կողմ լինելու դեպքում` երեխայի օրինական հայր: Պատվիրատու/նախատեսված ծնողները կարող են ձեռք բերել ծնողական իրավունքներ այդ երեխայի նկատմամբ միայն որդեգրման ճանապարհով:

Ավստրալիայի Քվինսլենդ նահանգի «Սուրոգատ մայրության մասին» 2010 թվականի օրենք 6-րդ հոդված 2-րդ կետ (բ) ենթակետի համաձայն` «Փոխնակ մայրության միջոցով ծնված երեխայի համար պետք է հասանելի լինի պաշտպանություն և աջակցություն անկախ նրանից թե` 1. Ինչ եղանակով և պայմաններում է բեղմնավորվել երեխան, 2. Արդյոք երեխայի և պայմանավորվածության մյուս կողմերի միջև գոյություն ունի գենետիկ կապ, թե ոչ»: 







Տվյալ նորմից բխում է, որ Ավստրալիայում ևս չի սահմանափակվում անպտղությամբ տառապող զույգերի` վերարտադրողական օժանդակ տեխնոլոգիաների կիրառման միջոցով երեխա ունենալու իրավունքը:



Ելնելով վերոգրյալից նախագծի հիմնավորմամբ նախատեսվող նպատակներին հասնելու համար առաջարկում ենք  շեշտը դնել ոչ թե ապագա երեխայի և ծնողների միջև գենետիկական կապի վրա, այլ ճկուն մեխանիզմներ սահմանելու անհրաժեշտության վրա:









Ուստի առաջարկում ենք նախագծերով առաջարկվող կարգավորումների փոխարեն օրենքով ամրագրել ճկուն մեխանիզմներ, որոնցով միաժամանակ կապահովվի անպտղությամբ տառապող զույգերի (թե տղամարդը, թե կինը) վերարտադրողական օժանդակ տեխնոլոգիաների կիրառման միջոցով երեխա ունենալու իրավունքի իրացման հնարավորությունը և նվազագույնի կհասցվի երեխայի նկատմամբ անօրինական գործողություններ իրականացնելու հավանականությունը: Նման մեխանիզմների օրինակ կարող են հանդիսանալ նախագծով առաջարկվող սահմանափակումից բացառության նախատեսումն այն ամուսնական զույգերի համար, որոնք երկուսն էլ (թե տղամարդը, թե կինը) տառապում են անպտղությամբ կամ միջազգային առաջատար փորձի օրինակով ընդլայնել սուրոգատ մոր իրավունքները: Բացի այդ, լրացուցիչ հիմնավորման կարիք ունի նախագծով նախատեսված այն սահմանափակումը, համաձայն որի` կինը չի կարող հանդես գալ փոխնակ մայր, եթե նախկինում առնվազն երկու անգամ որպես փոխնակ մայր է հանդես եկել:


Բացի այդ, անհրաժեշտ է նշել նաև, որ ՀՀ Սահմանադրության 16-րդ հոդվածով նախատեսված է, որ ընտանիքը, որպես հասարակության բնական և հիմնական բջիջ, բնակչության պահպանման և վերարտադրման հիմք, ինչպես նաև մայրությունն ու մանկությունը պետության հատուկ պաշտպանության և հովանավորության ներքո են: Սահմանադրական այս նորմի իրացման օրենսդրական մեխանիզմներ նախատեսվել են ՀՀ մի շարք նորմատիվ իրավական ակտերում: Մասնավորապես` Հայաստանի Հանրապետության քրեական օրենսգրքի 132.2 հոդվածով քրեական պատասխանատվություն է նախատեսված շահագործման նպատակով երեխային հավաքագրելու, տեղափոխելու, փոխանցելու, թաքցնելու կամ ստանալու, ինչպես նաև շահագործելու կամ շահագործման վիճակի մեջ դնելու կամ պահելու համար: Քրեական օրենսգրքի վերոհիշյալ հանցակազմը ձևական է, այսինքն քրեական պատասխանատվությունն առաջանում է անկախ հանրորեն վտանգավոր հետևանքների առկայությունից: Հետևաբար նախագծերի հիմնավորման մեջ նշված այն մտավախությունը, որ ծնողի և երեխայի միջև գենետիկ կապի բացակայության պայմաններում ծնողները կարող են երեխայի նկատմամբ անօրինական գործողություններ կատարել, առարկայազուրկ է, քանի որ անկախ այն հանգամանքից, թե առկա է ծնողի և երեխայի միջև գենետիկ կապ թե ոչ, ցանկացած դեպքում երեխայի նկատմամբ անօրինական գործողությունների կատարումն արդեն իսկ քրեորեն պատժելի է: 












Բացի այդ, նախագծերով առաջարկվող սահմանափակումը կարող է դիտարկվել որպես ընտանիք կազմելու իրավունքին պետության կողմից չարդարացված միջամտություն: Այս կապակցությամբ Հեյմերն ընդդեմ Միացյալ Թագավորության գործով Հանձնաժողովը ՄԻԵԿ-ի  12-րդ հոդվածի վերաբերյալ արտահայտել է իրավական դիրքորոշում այն մասին, որ «օրենքները կարող են սահմանել ձևական նորմեր, որ վերաբերում են այնպիսի ընթացակարգերի, ինչպիսիք են տեղեկացնելը, հրապարակելը, ձևականությունների կատարումը, որոնց օգնությամբ օժվում է ամուսնական միությունը... նրանք կարող են սահմանել նյութական նորմեր` հիմնված հանրային շահերի համընդհանուր դատողությունների վրա: Օրինակ` նորմեր իրավունակության, համաձայնության, ազգակցության արգելված աստիճանների կամ երկամուսնության մասին: Ազգային օրենսդրությունը չի կարող էականորեն միջամտել այդ իրավունքի իրականացմանը»: /Հեյմերն ընդդեմ Միացյալ Թագավորության, 13.12.1979թ.,  par. 61/:
Ինչ վերաբերում է «ՀՀ քրեական օրենսգրքում լրացում կատարելու մասին» ՀՀ օրենքի նախագծին, ապա անհրաժեշտ է նկատի ունենալ նաև, որ ի կատարումն Հայաստանի Հանրապետության Նախագահի 2012 թվականի հունիսի 30-ի «Հայաստանի Հանրապետության իրավական և դատական բարեփոխումների 2012-2016 թվականների ռազմավարական ծրագիրը և ծրագրից բխող միջոցառումների ցանկը հաստատելու մասին» N ՆԿ-96-Ա կարգադրության 2-րդ կետով հաստատված Հայաստանի Հանրապետության իրավական և դատական բարեփոխումների 2012-2016 թվականների ռազմավարական ծրագրից բխող միջոցառումների ցանկի՝ ստեղծվել է աշխատանքային խումբ, որը  ներկայումս մշակել է Հայաստանի Հանրապետության քրեական նոր օրենսգրքի նախագիծը, որում ամրագրվում են նոր մոտեցումներ և սկզբունքներ: Նախագիծն արդեն իսկ շրջանառվել է և շահագրգիռ մարմինների կողմից արված դիտողությունների հիման վրա գտնվում է լրամշակման փուլում: Այդ առումով նախագծի հեղինակների կողմից  բարձրացված հարցերին համալիր լուծում տալու նպատակով անհրաժեշտ է դրանք քննարկել աշխատանքային խմբի կողմից մշակվող նախագծի շրջանակներում:

Հարկ է նշել նաև, որ նախագծերի հիմնավորման մեջ բացակայում են միջազգային փորձի ուսումնասիրության վերաբերյալ տվյալները, վիճակագրական տվյալները, համապատասխան վերլուծությունները և այլն: Նշված տեղեկությունների բացակայությունը հնարավորություն չի տալիս լիարժեք ձևով գնահատելու ներկայացված առաջարկությունների հիմնավորվածությունը:
 Նախագծին կից ներկայացված հիմնավորումը մեզ հնարավորություն չի տալիս պատկերացում կազմելու ՀՀ-ում` նախագծի հեղինակների կողմից արտահայտած մտավախության առկայության վերաբերյալ:












Այդ առումով նախագիծը չի համապատասխանում Հայաստանի Հանրապետության կառավարության 2012 թվականի ապրիլի 5-ի «Իրավական ակտերի նախագծերի մշակման մեթոդական ցուցումներին հավանություն տալու և Հայաստանի Հանրապետության կառավարության 2010 թվականի հոկտեմբերի 28-ի N 42  արձանագրային որոշումն ուժը կորցրած ճանաչելու մասին» N 13 արձանագրային որոշման պահանջներին:









Ելնելով վերոգրյալից` գտնում ենք, որ նախագծերով առաջարկվող փոփոխությունները և լրացումները խմբագրման, լրամշակման և լրացուցիչ հիմնավորման կարիք ունեն:









Հարկ է նշել, որ նույնաբովանդակ առաջարկություններ մեր կողմից ներկայացվել են ՀՀ կառավարություն` 2016 թվականի փետրվարի 3-ի թիվ 01/1030-16 գրությամբ:

	1.Նկատի ունենալով, որ գործող օրենքի 20-րդ հոդվածը նախատեսում է պատասխանատվության մասին դրույթներ, հիմք ընդունելով Իրավական ակտերի մասին ՀՀ օրենքի 45-րդ հոդվածի 2-րդ մասը, անհարկի կրկնություններից խուսափելու նպատակով առաջարկը չի ներառվել տվյալ հոդվածում: 
2.Բարձրացված խնդիրը չի կարող դիտարկվել բացառապես առողջության պահպանման   կամ բժշկական օգնության և սպասարկման, վերարտադրողականության օժանդակ տեխնոլոգիաներից օգտվելու իրավունքի համատեքստում: Այն ավելի խորը, բարոյաէթիկական և իրավական բազմոլորտ հարցեր շոշափող խնդիր է: ՀՀ սահմանադրության 16-րդ հոդվածի համաձայն. Ընտանիքը, որպես հասարակության բնական և հիմնական բջիջ, բնակչության պահպանման և վերարտադրման հիմք ... պետության հատուկ պաշտպանության և հովանավորության ներքո են: Սահմանադրության 34-րդ հոդվածի 2-րդ մասի համաձայն. 2. Երեխային վերաբերող հարցերում երեխայի շահերը պետք է առաջնահերթ ուշադրության արժանանան:: ՀՀ Ընտանեկան օրենսգրքի 1-ին հոդվածի համաձայն. 1. Ընտանիքը, մայրությունը, հայրությունը և մանկությունը Հայաստանի Հանրապետությունում հասարակության ու պետության հովանավորության և պաշտպանության ներքո են:

Պետությունը երաշխավորում է երեխաների իրավունքների առաջնային պաշտպանությունը:
 Ընտանեկան օրենսդրությունը ելնում է ընտանիքի ամրապնդման, ընտանեկան 
հարաբերությունները փոխադարձ սիրո ու հարգանքի վրա կառուցելու, ընտանիքի բոլոր անդամների փոխադարձ օգնության և պատասխանատվության... անհրաժեշտությունից։ Նույն օրենսգրքի 2-րդ հոդվածը  սահմանում է.Ընտանեկան օրենսդրությունը... կարգավորում է անձնական ոչ գույքային և գույքային հարաբերություններն ընտանիքի անդամների միջև՝ ամուսինների, ծնողների և զավակների  ամուսինների, ծնողների և զավակների (որդեգրողների ու որդեգրվածների)...միջև,: Փաստորեն, գործող օրենսդրությունը որպես ընտանիքի անդամներ նախատեսում է ծնողների և նրանց կենսաբանական զավակների կամ ծնողների հետ կենսաբանական կապ չունեցող զավակների` որդեգրվածների հետ հարաբերությունները:  Այլ, երրորդ կատեգորիայի զավակների կամ նրանց հետ հարաբերությունների ստեղծման և իրականացման հնարավորություն ՀՀ օրենսդրությունը չի նախատեսում, ինչը բնական է մեր հասարակության մեջ ավանդականորեն ձևավորված  արժեքների և սկզբունքների համատեքստում: Այս առումով պետք է նկատել, որ ծնողի հետ կենսաբանական կապ չունեցող երեխաների ծնունդների թույլատրումը վիճելի է ինչպես էթիկական, այնպես էլ իրավական տեսանկյունից: Այսպես, նման արգելք չսահմանելու դեպքում ամուսինները, որոշակի, ըստ իրենց նախընտրությունների, ընտրելով սերմնաբջջի և ձվաբջջի դոնորներ, ըստ էության պատվիրում են երեխաներ, որոնք որևէ գենետիկ առնչություն չունեն ամուսինների հետ: Ստացվում է մի իրավիճակ, երբ պետության լռելյայն համաձայնությամբ, որևէ կապով տվյալ ամուսինների հետ կապ չունեցող երեխայի ճակատագիրը հանձնվում է այլ անձանց, առանց տվյալ երեխայի կամքը հարցնելու, առանց  ճշտելու ամուսինների օրինապահությունը, որպես հոգատար ծնողներ հանդես գալու նրանց ունակությունը: Փաստորեն ամուսինների  իրավունքները տվյալ դեպքում գերադասվում են երեխաների  իրավունքներին, մասնավորապես նրա ընտրության, տեղեկացված լինելու, իր կենսաբանական ծնողի հետ ընտանիքում ապրելու իրավունքներին, մինչդեռ ՀՀ սահմանադրությունը, ընտանեկան օրենսգիրքի 1-ին հոդվածը հակառակ պահանջն է սահմանում: Հարցը խնդրահարույց է նաև իրավական տեսանկյունից: Կենսաբանական կապ չունեցող երեխաների որդեգրման դեպքում, ելնելով երեխայի լավագույն շահերից, ՀՀ օրենսդրությունը սահմանել է որդեգրման ընթացակարգեր, որոնք ունեն ապագա ծնողների հուսալիությունը ստուգելու որոշակի մեխանիզմներ (որդեգրման դատական կարգ, հավակնորդ ծնողների եկամուտների, բնակարանի, առողջության, զբաղեցրած պաշտոնի մասին տվյալներ ստուգում և այլն): Մինչդեռ այս պարագայում հնարավոր է համարվում երեխային հանձնել նրան բոլորովին օտար մարդկանց, միայն այն հիմքով, որ երեխան բեղմավորվել է ամուսինների ցանկությամբ` առանց նախապես ստուգելու ինչպես նրանց նյութական վիճակը, երեխային պատշաճ կյանքով ապահովելու հնարավորությունները, օրինապահությունը և այլն: Սա երեխայի իրավունքների խախտում է, այդ թվում օրենքի առջև հավասարության, խտրականության արգելքի սահմանադրական սկզբունքների խախտում: Ինչ վերաբերում է բերված միջազգային փորձին, ապա պետք է նշել, յուրաքանչյուր դեպքում հղում կատարելիս պետք է հաշվի առնել դրա կիրառելիության հնարավորությունը մեր երկրում, ՀՀ-ում ձևավորված արժեհամակարգի, բարոյականության սկզբունքների և ընտանիքի վերաբերյալ ավանդականորեն ձևավորված  մոտեցումներին: Բերված օրինակներին հակառակ պետք է նշել, որ մեր տեղեկություններով, օրինակ` Դանիայում, արհեստական բեղմավորումը արգելված է, բացառությամբ այն դեպքերի երբ ձվաբջիջը վերցված է այն կնոջից, որից ծնվելու է այդ երեխան կամ եթե սերմաբջիջը վերցված է այդ կնոջ զուգընկերոջից, Նորվեգիայում  ձվաբջջի բեղմավորումը թույլատրվում է այն կնոջը, որից վերցվել է այդ ձվաբջիջը, նմանատիպ մոտեցում է նաև Շվեդիայում: Ուստի արդարադատության նախարարության կողմից ներկայացված փորձի համատարած լինելու վերաբերյալ պնդումներ չեն կարող լինել:Ինչ վերաբերում է փոխնակ մայրերի իրավունքների` միջազգային փորձին համապատասխան ընդլայնելուն, տեղեկացնում եմ, որ նախարարության տվյալներով, օրինակ` Գերմանիայում, Ֆրանսիայում, այն ընդհանրապես արգելված է: Միաժամանակ տեղեկացվում է, որ երկկողմանի անպտղության դեպքերը պրակտիկայում հանդիպում են չափազանց հազվադեպ:Ինչ վերաբերում է փոխնակ մոր համար սահմանափակում սահմանելուն, այս առումով կարծում ենք, որ սա ողջամիտ է փոխնակ մայրությունը առևտրային գործարքի չվերածելու նկատառումներով:
Տեղեկացվնում է, նաև  «ՀՀ քրեական օրենսգրքում լրացում կատարելու մասին» ՀՀ օրենքի նախագծում կատարվել փոփոխություններ` օրենքի միատեսակ կիրառությունը ապահովելու նպատակով, հղումներ են տրվել «Մարդու վերարտադրողական առողջության և վերարտադրողական իրավունքների մասին» ՀՀ  օրենքին, 171.1 հոդվածի 2-րդ մասի կարգավորումը հանվել է:


